
Ano ang pinakatumatak sa iyo sa talakayan ngayon? Maglaan
ng oras ngayong linggo para basahing muli ang Lucas 8:26-39.
Ano ang ipinapakita ng kuwentong ito tungkol kay Jesus at sa
uri ng kalayaang hatid Niya?

Habang pinag-iisipan mong mabuti ang talatang ito, sa palagay
mo, saan ka inaanyayahan ng Diyos na makibahagi sa Kanyang
gawain? Paano ka namin maipagdarasal?

Sino ang inilagay ng Diyos sa buhay mo na maaaring may
pinagdadaanang pagkabihag o kasiraan sa buhay? Anong
praktikal na paraan ang magagawa mo ngayong linggo para
maipahayag at maipakita sa kanya ang ebanghelyo?

Pasalamatan ang Diyos na dumating si Jesus para ipahayag
ang kalayaan sa mga bihag at sa patuloy Niyang pagbibigay ng
tunay na kalayaan sa pamamagitan ng ebanghelyo.

Ipanalangin na bigyan tayo ng Banal na Espiritu ng kakayahang
makita ang mga taong nakakaranas ng pagkabihag sa
espirituwal, pisikal, at panlipunang aspeto ng kanilang buhay,
at ng pusong handang lumapit sa kanila nang may habag

ni Cristo.

Hilingin sa Diyos na gamitin ang ating buhay at ang ating
iglesya para maipahayag at maipakita ang ebanghelyo nang
tapat, upang mas marami pang tao ang makaranas ng
kalayaang matatagpuan kay Jesus.

Honor God. Make Disciples. para makita ang iba

. pang babasahing may
victory.org.ph kaugnayan sa paksa

Ipahayag ang Kalayaan sa
mga Bihag

Everyone. Everywhere.

WEEK 2

WARM-UP

¢ Kapag naririnig mo ang salitang “kalayaan,” ano ang una mong
naiisip? Bakit?

* Nalagay ka na ba sa isang sitwasyon kamakailan lang na
nahirapan kang lagpasan? Ano ang nakatulong sa iyo
para makapagpatuloy?

* Sino sa palagay mo ang higit na nangangailangan ng pag-asa o
kalayaan sa ating lipunan ngayon? Bakit?

WORD '®“Sumasaakin ang Espiritu ng Panginoon, dahil pinili niya
ako upang ipangaral sa mga mahihirap ang Magandang
Balita. Sinugo niya ako upang ipahayag sa mga bihag na
malaya na sila, at sa mga bulag na makakakita na sila.
Sinugo rin niya ako upang palayain ang mga inaapi, at
ipahayag na dumating na ang panahon ng pagliligtas ng
Panginoon.” LUCAS 4:18-19

(Basahin din ang LUCAS 4:20-21; 8:26-39.)

Ibinalita ni Jesus na dumating Siya upang ipahayag sa mga

bihag na malaya na sila. Ipinapahayag Niya na dumating na ang
kaharian ng Diyos. Tinupad Niya ang misyong ito sa pamamagitan
ng paghahanap at paglapit sa mga taong sugatan, inaapi, at
nakakalimutan ng iba. Sa Lucas 8, makikita natin ang buhay ng
isang tao na markado ng pagkabihag at nakatagpo si Jesus. Bilang
Iglesyang nabibilang kay Cristo, pag-aralan natin kung paano tayo
makikibahagi sa Kanyang gawain.



Ang lalaki ay nasa pagkabihag sa espirituwal, pisikal,
at panlipunang aspeto.

2Nagpatuloy sila sa paglalayag hanggang sa makarating sila sa
lupain ng mga Geraseno na katapat ng Galilea. ?’Pagkababa ni

Jesus sa bangka, sinalubong siya ng isang lalaking taga-roon na
sinasaniban ng masasamang espiritu. Matagal na itong walang

suot na damit at ayaw tumira sa bahay kundi sa mga kwebang

libingan. LUCAS 8:26-27

(Basahin din ang LucAs 8:28-29.)

Ang lalaking bihag ng mga demonyo ay nanirahan sa mga
libingan, malayo sa kanyang pamilya at komunidad. Nawalan
siya ng dignidad at kontrol sa sarili. Kahit na pinipigilan siya ng
iba gamit ang kadena, walang nakakatulong sa mas malalim
na pagkabihag na humahawak sa kanya. Ang kwentong ito
ang nagpapaalala sa atin na ang pagkabihag ay hindi lamang
espirituwal o pisikal. Sinira ng kasalanan ang mabuting nilikha
ng Diyos at ang mga tao ay naging bihag ng espirituwal na
panlilinlang, adiksyon, pang-aabuso, mga sistemang hindi
makatarungan, kahirapan at pag-iisa. Ang magandang balita
ay lumalapit si Jesus sa mga taong nasa pagkabihag at Siya
lamang ang makakapaghatid ng tunay na kalayaan. Ayon sa 2
Corinto 3:17, saan natin matatagpuan ang kalayaan?

Pinalaya ni Jesus ang lalaki mula sa pagkabihag sa
espirituwal, pisikal, at panlipunang aspeto.

#Kaya pumunta roon ang mga tao para tingnan ang nangyari.
Pagdating nila kay Jesus, nakita nila ang taong sinaniban dati ng
masasamang espiritu na nakaupo sa paanan ni Jesus, nakadamit
at matino na ang pag-iisip. At natakot ang mga tao. **lkinuwento
sa kanila ng mga nakakita kung paano gumaling ang lalaking
sinaniban ng masasamang espiritu. LUCAS 8:35-36

Matapos makatagpo ng lalaki si Jesus, nagbago na siya ng
tuluyan. Nakita ng mga nakakakilala sa kanya ang pagbabagong
ito. Nakita nila siya na nakaupo sa paanan ni Jesus, nakadamit
at matino na ang pag-iisip. Binabago ni Jesus ang bawat

bahagi ng buhay natin: Hindi lamang Niya tinataboy ang mga
demonyo, kundi ibinabalik din Niya ang ating dignidad at
pagkatao. Bilang Kanyang Iglesiya, dapat nating ipahayag ang
kapatawaran ng kasalanan at dapat tayong maging daluyan
ng Kanyang habag—namumuhay kasama ng mga taong
nagsisikap makalaya mula sa mga adiksyon, tumatanggap sa
mga taong madalas isinasantabi ng lipunan, nag-aalaga sa mga
nangangailangan, at naghahanap ng ikabubuti ng ating mga
komunidad. Ang mga ito ay pagpapakita ng kapangyarihan ng
ebanghelyo na bumago ng buhay. Sa mga nakaraang araw,
paano mo naranasan ang pagiging bihag? Ano ang nangyari
nang makalaya ka mula rito?

Ipinadala ni Jesus ang lalaki para ipahayag kung
gaano karami ang ginawa ng Diyos para sa kanya.

*Nakiusap sa kanya ang lalaking gumaling na isama siya. Pero
hindi pumayag si Jesus. Sinabi niya, **“Umuwi ka na sa inyo at
sabihin mo sa kanila ang ginawa sa iyo ng Dios.” Umuwi nga ang
lalaki at ipinamalita sa buong bayan ang ginawa sa kanya ni
Jesus. LUCAS 8:38-39

Matapos maibalik ni Jesus ang lalaki sa tamang pag-iisip,
pinauwi Niya ito upang magpahayag tungkol sa biyaya ng
Diyos. Hindi nagtapos sa kalayaan ng lalaki ang gawain ni
Jesus—nagbigay-daan ito sa misyon. Katulad nito, tayong mga
nakaranas ng kalayaan kay Cristo ay isinugo upang ipahayag

at ipakita ang ebanghelyo saan man Niya tayo inilagay. Dahil
pinalaya na tayo ni Cristo, nakikibahagi na tayo sa Kanyang
gawain na ilapit ang iba sa Kanya. Kailan mo huling naibahagi at
naipakita ng ebanghelyo sa iba? Ano ang nangyari?

